
Careghe dell'illustre comitiva

Frattanto in linea e con un corso eguale

S’avanzavan e lance verso a riva,

Ch’a l'aveiva a figûa d’un arco ovale,

Che in schêuggi e in secche a-i angoli ô finiva,

Comme ampia mezaluña naturale;

E a formava ne-ô mezzo uña cianûa

Tutta netta e astregâ d’æña menûa.

Tutte ne-ô stesso tempo e primme træ

Lance toccavan quell’amena sponda,

E a secco lì restavan arenæ,

Perchè ô vento ô l’ea fermo e queta l’onda;

E appeña che i eroi son desbarcæ,

Apprêuvo ghe va subito e i circonda

A-i fianchi e a-e spalle ô seguito de trûppe

Che doppo lô chinavan da-e scialûppe.

Primma de tutti sorve a spiaggia amena

Metteiva i pê Colombo, e doppo a man

Pe aggiûtto e onô ô porzeiva a-ô pio Marcena;

O quæ appeña chinôu, poco lontan

Da-ô ma ô ciantava (commovente scena)

O stendardo che venera ô Crestian,

E i stendardi spagnolli a-ô legno pio

Ciantavan i treî Cappi tutt’in gio.

Insemme a tûtta a tûrba chi ô circonda

Allôa pronto l’Eroe ô s’inzenoggiava

In sce l'æña menûa, ch’astrega a sponda;

E subito chinandose ô baxava

O terren nûo con umiltæ profonda,

E alzando a testa e e moen ô pronunziava

Queste parolle subito con voxe

Sonora e ciæa, e i êuggi fissi ä croxe.

